
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХАТУУ БОСГО

	Дурүүд:

	Гэрэл — 30 эргэм насны тарвагачин эр

	Сүрэнхүү — 25 орчим насны жинчин эр

	Мичид — Сүрэнхүүгийн эхнэр

	Ундрах — нутгийн өвгөн

	Балжир удган — нутаг сэлгэн ирсэн эмгэн

	Марал — Гэрэлийн эхнэр

	Хумбаа — Балжир удганы мэдээч болох өвгөн



	



	ЭХЛЭЛ

	ГЭРЭЛ, МИЧИД ХОЁРЫН УУЛЗАЛТ

	ЧОНЫН ОТОО

	Өвлийн сүүл гахай сар. Алаг тарлан цас. Нэхий өлгийтэй хүүхэд өвөртөлж, элбэгжүү сэгсүүргэн дээлийн нударга буулгаж, үнэгэн лоовууз жишүү тавьсан нэгэн морьтон довтолгох нь эршүүд огцом харагдавч ойр тулан ажваас бүсгүй хүн болох нь илт. Энэ бол эр нөхөр Сүрэнхүүгээ жинд үдээд буцаж яваа, хонин цагаан шүдтэй үзэсгэлэнт бүсгүй Мичид билээ. Тэр бээр Сүрэнхүүгээ нутгийн дээс алхуулаад, нар уулын цаагуур урвах цэгээн бүрийгээр унасан морины самсаанаас цан хүүрэг татуулан буцаж яваа ажээ. Мичид тал нутгийн хүний гярхай түргэн нүдээр тэнгэрийн хаяаг нэгэнтээ гүйлгэн харснаа:

	— Эртхэн нутаг дөхөхгүй бол тэнгэр эвгүйрхэх нь ээ... хэмээн амандаа үл мэдэг өгүүлээд "чүү" хэмээн гөлмөө давиран яаравчлав. Түүнийг нэгэн толгой ороон эргэтэл хажуугаас нэгэн морьтон тосон гарч ирэх нь тарвагачин эр Гэрэл. Мичидийн өрөм загсаасан сүү шиг амгалан нүдэнд гэнэт цочир шуурга дэгдэн, төмөрлөг хатуу дуугаар:

	— Чи хаа хүрч яваа юм бэ? хэмээн хүйтэн харцаар ташуурдахад, Гэрэл нүүрээ буруулсхийн эршүүд амар дуугаар:

	— Зүг явна даа. Чамайг, Сүрэнхүүг гаргаж өгөхөөр мордсон гэж хөгшнөөс чинь сонсоод тосож явна. Урьд шөнө мичид сарны зүүн биед тохиосон... Тэнгэр ч гарцаагүй эвгүйрхэх шинжтэй... хэмээн өгүүлэв.

	Мичид: 

	― Хүү бид хоёр харьчихаж дөнгөнө өө. "Муу хүн чөлөөнд, чоно бороонд" гэж үнэн үг юм даа... гээд морины жолоо залан цааш эргэвэл Гэрэл араас нь хөдлөнгөө:

	— Үнэнээр барах вэ дээ... гэсээр даган шогшуулав.

	Гэрэл, Мичид хоёр ийн хэсэг зуур шогшуултал, өмнөөс өндийх цохионы бэл газар нэгэн саарал амьтан оцойн суугаа харагдав.

	Мичид: ― Гэрэл ээ! Тэр чоно..!


"ӨНЦӨГ СУУДАЛ"

	1. МАРАЛ ШЭЭЗГИЙ ТҮШИН ХЭЭР ТӨРӨХ

	Намар цаг

	Мориндоо тарвага ганзагалсан Гэрэл Балжир удганы гэрийн хажуугаар өнгөрнө. Балжир удган тэртээ гүвээ өөд мацаж буй, тулгар биетэй багашаархан хүүхнийг хуруугаараа зааж:

	— Хүүе, хүүхээ! Цаад хүүхэн чинь шилрээд явчихлаа. Шалавлаач... хэмээн хашхичив. 

	Гэрэл:

	— Өөрөө мэдэж байгаа байлгүй дээ... 

	Удган:

	— Тархинд нь тарвага үүрлэсэн тэнэг хог..! гэсээр хүүхнийг чиглэн майжганав. Гэрэл гэрийнхээ гадаа ирмэгцээ хэдэн тарвага газарт унагачхав. Тэрхүү хот айлын хөл нүцгэн хүүхдүүд гүйлдэн ирж, нэг нэг тарвага сонгож, сурмаг гэгч өвчиж эхэлнэ. Гэрэл ч бас, морио уячхаад тарвага өвчиж эхлэв. Марал, Мичид хоёр ялгахын аргагүй адилхан боловч сайн ажсан хүнд Марал баруун уруулынхаа зэргэмж биед мэнгэтэй бөлгөө. Үүрч яваа араг нь дүүрсэн ч, бие давхар Марал магнайдаа бурзайх хөлсөө арчин, шүд зуун зүтгэсээр л. Марал сөгдчин ойчиход, үүрч явсан араг нь уруу тийш холбирч асгарав. Марал шээзгий түшин, шүд зуун дүлсээр сая амаржихын цагт ойр хэвтэх хавтгай хоёр чулууг золгуулан хавирч, эх үрийн хүйг таслав. 

	Дөнгөж төрсөн хүүхэд часхийн уйлах чимээтээр сайх Гэрэл Маралын давсан гүвээ тийш сэртхийн хараад, ухасхийн өндийв. Тэр зүг чигт майжганаж явсан удган эмгэн Гэрэл рүү гар занган хашхична. Гэрэл ч мордон давхина. 

	 

	2. ГЭРЭЛ ТАРВАГАЧЛАН ЯВАХ ҮЕС

	Сүрэнхүү бэртэх нь

	Тарвагачин Гэрэл хээр тавьсан хавхаа эргэж явна. Нэгэн толгой даван харвал түүний хавх тавьсан газар луу морьтой дөтөлж яваа харагдана. "Хүүе" гэхийн завдалгүй сайх морьтон хавхан отоо руу харавч орно. Гэрэл морины хар давхиагаар, сандчин хүрэлцэж очвол сайх морьтон Сүрэнхүү ажээ. Сүрэнхүүгийн морь отооны хавхнаас бусган зайлах үед Сүрэнхүү мориноос ойчиж, хөлийн шагайг булгалсан байв. Үүнийг харуут мэдсэн Гэрэл мориноосоо үсрэн бууж, Сүрэнхүүгийн гутлыг ёолуулан байж тайлан хөлийг нь барина. Сүрэнхүү тэсвэрлэшгүй өвдөж, хажиглан хайрсан нүдээр Гэрэлийг хялалзана. 

	Сүрэнхүү, Гэрэлийг дагуулсаар намрын найран дээр орж ирнэ. Найрын хүмүүс Сүрэнхүүд тал засах мөртөө Гэрэлийг туусан харцаар угтана. Хэн нэг нь тэнтэйгээс:

	— Ай хөөрхий, энэ сайхан найран дээр буруу зүгийн салхи буцаад салхилах нь энэ юм санжээ... хэмээн эгдүүцнэ. Сүрэнхүүд найрын дугарааны том сайхан хулд айраг барих атлаа, Гэрэлд эмтэрхий модон тагшинд айраг өгөв. Зарим нэг нь "Хүүе хараач! Өнөөх хэцүү чинь ая барих гэж үзэх нь" хэмээн тохуурхана. Зарим нь Гэрэлд агсамнаж "Хүүе Цоохор! Чи луу унжихгүй шүү..." гэхэд Гэрэл хариуд нь:

	— Луу ч унжих нь унжина аа. Гэхдээ одоо биш байлгүй... гээд тооно өөд харав. Халамцсан хүмүүс "Яасан муу ёрын мунаар үг хийсэн үхэр вэ" хэмээн Гэрэл рүү үг хэлээ билүүдсээр, удалгүй түүнийг гэрээс чирэн гаргаж балбав. Найрлагч олны дунд суугаа Ундрах өвгөн гүн бодолд дарагдах мэт таг дуугүй сууна. Сүрэнхүү Гэрэлийг дэмнэсээр уяан дээр ирнэ. 

	Сүрэнхүү:

	— Гэрэл ээ! Чиний энэ хулан тоост үнэхээр эр шиг эр эдэлж явмаар унаа юм даа... гэсээр моринд нь өргөж мордуулахад Гэрэл:

	— Ийм унаатай байхад энэ зэргийн найраар дутахгүй ээ... Чи их хожим намайг ойлгоно оо хэмээгээд бүрэнхий дундуур "Эр бор харцага жигүүрхэндээ хүчтэй..." гэсээр цангинуулж одоход Сүрэнхүү найрын гадаа алмайрсаар хоцров. 

	 

	3. ХОЛБООТОЙ ХОНИНД АЯНГА БУУХ ҮЕИЙН

	Гэрэл, Мичид хоёрын уулзалт

	Бүрэнхийн дунд уртын дуу наашилсаар айсуй нь Гэрэл мөн. Тэрээр бүрэнхий тэнгэрийн хаяа хашин ажвал алсад луу унжсан нь харагдана. Тэр бээр дуугаа ор тас орхиж тэр зүг яаравчлан тэвдлээ. Ийн давхих үес, түүний нүдэнд шээзгий түшин амаржиж буй Маралын дүр үзэгдэх шиг болно. Тэнгэрт аянга гилбэлгээн нэлс нэлсхийтэл цахина. Гэрэл мориноосоо үсрэн буух ахуйд морь нь салхи бороо уруудан зогсознов. Гэрэл гэрт гүйн орвол өлгийтэй хүүхэд орон дээр уйлах аж. Гэрэл, хүүхдийн хамар дээр тогооны хөө түрхэж орон доогуур хандуулж орхиод, гарч гүйн холбоотой хонь руу очиж, хонь сааж суугаа Мичидийг чирэх шахан гэр лүү чангаав. Энэ үед хонин холбоон дээр аянга бууж, хавь ойр хэншүү хярвас болов. 

	Гэрэл, Мичидийг чирсээр арайхан гэрт орвол гэрт хүүхэд үгүйг анзаарсан Мичид галзуу юм шиг цовхчин:

	— Аа муу цоохор адасга. Үрийг минь яав чи! хэмээн бачимдан хашхичих зуур зодуур зовуурь хоёртоо шаналсан Гэрэлийн тамир алдарч сөхрөн унав. 

	 

	4. СҮРЭНХҮҮ ГЭРТЭЭ ИРЭХ ҮЕД ГЭРЭЛ

	Хэлмэгдэх нь

	Яг энэ үед гаднаас Сүрэнхүү ус бороонд нэрмүүлсэн амьтан орж ирнэ. Мичидийн хамаг энгэр заам урагдаж, хөх дэлэн нь унжжээ. Сүрэнхүү Мичидийн гараас угзчин:

	— Мичид ээ, чи яав? Яаж байна аа? гэхэд Мичид цурхиран хяхнасан дуугаар:

	— Наад цоохор чинь намайг... Үгүй ээ, хүүхдийг чинь... гээд Гэрэлийг үс толгойгүй зулгаан сэгсчив. Сүрэнхүү ч эрүүл галзуу хоёрын дундуур Гэрэлийг өөд уруугүй өшигчинө. Энэ үед орон доороос хүүхэд уйлна. Мичид хүүгээ тэврэн авна. 

	Хэншүү, хярвас үнэртэнэ. 

	Гэрэл: 

	— Аянга... гэж хэлээд ухаан балартана. Сүрэнхүү түүнийг орон дээр хэвтүүлнэ. Мичид түүнд цай дөхүүлнэ. Гэрэл түүнийг цоо ширтэнэ. 

	Сүрэнхүү:

	— Чи чинь яав? Өндийгөөд наад цайгаа гудраач. 

	Гэрэл: 

	― Чи чинь хэн бэ? 

	Сүрэнхүү: 

	― Мичид. Миний эхнэр! 

	Гэрэл аягатай цайг авч: 

	― Марал гэнэ ээ..? гээд инээмсэглэв. 

	Сүрэнхүү: 

	― Хэцс. Хүний нэр тогтоочихгүй байж бас айлын авгайд санаатай... гэж хэгжүүрхэв.

	 

	5. БАЛЖИР УДГАНЫ НҮҮДЭЛ

	Үүр шөнийн завсарт алсад унь шаргих чимээтээр Гэрэл сэрнэ. Гарч морь харах зуур ажвал бүрий харуй дунд Балжир удганых ачаалж буй нь үзэгдэнэ.

	Гэрэл удганы гадаа шогшуулан ирвэл бурантаггүй ноолорсон тайлагт Балжир удган өмгөр гэрээ хэдийнээ ачаалж, хэдэн ямаагаа туун холдоход бэлэн болжээ. Гэрэл:

	— Баажаа! Та чинь яаж байна аа? Хэл ул ч үгүй. Хаа нүүх нь вэ? 

	Удган:

	— Тархиндаа тарвага үүрлүүлж, ташаандаа сэг дүүжилсэн зэвхий хог! Чамайг хэн дуудаав? Тонил цаашаа... гэсээр хөдлөв. 

	Гэрэл, удганыг элдвээр аргадан дагавч царай өгөх шинж огтоос үгүй. Ийн явсаар наран ургах үед Хумбаа өвгөн тэр хоёртой зам тохиов. 

	Үүрээс хойш дуугаа хураасан Баажаа:

	— За Хумбаа, хавь үзэгддэггүй хачиг, хувь үзэгддэггүй хувалз чи хаа хүрч явна даа... гэсээр тачигнатал хөхрөв. 

	Удганы гэрийг хэдийн барьж, гадаах бараа сэлтийг янзлах үес Балжир удган бууж гарав. Тэнгэртэй харьцах бэлгэдэл болсон малгайгаа сэгсчин, холбого, хадаг яндар бүхий тал хэцээ дэлдэж, онгоноо дуудан тамлах бөлгөө. 

	 

	6. УДГАНЫ ДУУДЛАГА, ТАМАЛГЫГ ХЭЛМЭРЧИЛСЭН НЬ

	Балжир удган үүр шөнийн заагаар тайлгаа ачаалан шинэ нутагт ирэх ажээ Гэнэт орвонгоороо түймэрдүүлсэн нэгэн хот айлын бууц руу явж орчхов. Гайхсан удган үүгээр түүгээр тэмтчин явах зуур нэгэн хөмөрсөн тогоо таарав. Удган түүнийг сөхөн үзвэл дөнгөж эхийн сүүнээс гарсан ханцуйн чинээ хүүхэд байв. Туршваас амьтай ажээ. Энэ бол Гэрэл байсан бөлгөө. Урьд шөнийн зүүдэнд миний авсан үр чи зүүн өмнө зүгийн лусын эрхтнийг хөндсөн учир газрын гай, хөрсний хүүр ирж хөнөөх нь. Өнөө чи бүсгүй заяат хүнийг өвөр дээрээ үхүүлэвч, хожим чи түүний цээжийг түшин, цээр арилах тавилантай. Үүний тул нутаг дайжин нүүв би. "Чихэнд бүү чих!" Могой өдөр зүүдээ манаж, зүрхээ хурцалж хоно! хэмээн удган бууснаа, шил нь татан унав.

	 

	7. СОВИН БА ТАХАЛ

	Гэрэл зөн совин, дуудлагаараа шөнө хугаслан цочиж сэрнэ. Тэнгэр зэвүүрчээ. Гадаах хотны ноход учир зүггүй архиралдан хонь мал хуйлруулна. Авгай хүүхэд нь яраглан ёолно. Гэрэлийн нүдэнд ханын толгойд өлгөөтэй буу тусав. Гэрэл дээлээ яаран хөдрөөд дэн барьж буугаа аван гарвал, хотны нь ноход түүн рүү галзууран дайрав. Буун дуу ч хоёронтоо тасхийв. Гэрэлийн нүдэнд нохойд хүүлүүлэн амьдаараа тийчгэнэх хонь, нохой зуун ирсэн тахалтай тарваганы сэг тусав. Гэрэл гэртээ яаран орж ирээд авгай тийш дөхвөл тэр бээр хэзээний амь тавьж буй ажээ. Ам нь үл мэдэг өмөлзөн:

	— Гэрэл минь бидэнд тэнгэрийн цээрлэл ирэв бололтой. Муу хүүгээ л хичээ... гээд амь тавив. 

	Гэрэлийн нүд аймшигтайгаар гялалзаж, аль зайгаар нь багтан гарч ирэв гэмээр хэдэн том нулимс мэгшин унагав. Тэр бээр хүү рүүгээ ухасхийн очвол нэгэнт өнгөрчээ. Гэрэл тэнгэр өөд хандаж цурхиран уйлснаа хүүгээ өргөж, эхийнх нь дэргэд хэвтүүлээд толгойг нь бүтээв. Хоёр нохойнхоо сүүлийг огтлон авч зан үйл гүйцэтгээд, хүүрийг чирэн гэрийн гадаа авчирч хаяв. Гэрэл ийнхүү гал голомтоо түймэрдэнэ. 

	 

	8. ГЭРЭЛ, УНДРАХ ХОЁР ХЭЭР ЗАМД

	Бөмбийсөн цагаан талд хоёр морьтон цан хүүрэг савсуулан, цасан ширхэг гялбуулан явах ажээ. Гэрэл, нутгийн тулхтай өвгөн Ундрахын хамт чонын авд мордож яваа нь энэ. 

	Ундрах: 

	― Ай хөөрхий, бэрх л юм болж дээ. Тэгээд чи яагаад нутгийн олонд энэ тухайгаа цухуйлгадаггүй юм дээ... 

	Гэрэл: 

	― Баажаа буухдаа "Чихэнд бүү чих" гэсэн юм гэнэ лээ... 

	 

	9. ЧОНЫН АВ

	Нутгийн морьтой эрс уулгалан хашхирч, чоныг үргээн хашсаар хяр луу бууж ирнэ. Авын хөлд Гэрэл суужээ. Хашаанд орсон нэгэн чоно хамаг тэнхээгээрээ аахилан сунасаар Гэрэлийн овоо хараанд орж ирлээ. Гэрэл чоныг дагуулан нэг хэсэг онилтол тэр нь өлөгчин байна. Гэрэл:

	— Ээ бурхан минь, өлөгчин байна... хэмээн бувтнахад түүний чихэнд удган, талийгаач эхнэр хоёрынх нь үг сонсогдох шиг болов. 

	Чоно ч аль хэдийн давхин одно. Хүмүүс Гэрэл рүү дөхөн ирцгээнэ.

	— Гэрэл гуай та чинь яав аа? 

	— Даанч дээ Гэрэл ээ! Тийм юмыг буудахгүй. 

	— Эхнээсээ л Сүрэнхүүг хөлд суулгадаг байсан юм. 

	— Эртийн найрын шан дутаж л дээ... 

	Хүмүүс ийн хэлэлцэхэд Сүрэнхүү: 

	— Хэцс, энэ бид хоёрын чоно буудах ч дээ. Тарвагаа л эргүүлж явбал бол оо. Чоно чинь тэнгэртэй хүний ав шүү. Бусдын эхнэрийг цоо ширтдэгээрээ бол хараатай л баймаар сан даа. 

	Ундрах: 

	— Больцгоо, та нар. Хүний олон хүнээ барьдаггүй юм шүү. Нэг л учиртай биз... хэмээн зандрав.

	 

	10. СҮРЭНХҮҮ ЖИНД МОРДОХЫН УРЬД ШӨНӨ

	Нутгийнхан сарны гэрэлд тэмээ хомноцгооно. Сүрэнхүү, Мичид хоёр нэгэн хөнжилд хэвтэнэ. Хажууд нь дүүжин өөжинд өлгийтэй хүүхэд үнэгчлэн нойрсоно. 

	Мичид: 

	— Хүү бид хоёр чамайг заавал нутгийн дээс гаргаж өгнө. 

	Сүрэнхүү: 

	— Ядрахын нэмэр биз дээ. Ээж бол бүүр ч халгаахгүй. 

	Мичид: 

	— Ээжид хэлчихсэн. Бид хоёр номхон борыгоо унаад явна.Энэ том эр чинь аавыгаа гаргаж өгөхгүй унтаад хоцрох хэрэг үү? За миний өвгөн "Тэг ээ" гээд хэлчих. 

	Сүрэнхүү:

	— За өөрөө л мэд дээ гээд Мичидийг энхрийлэн тэвэрнэ. Гадаа хүмүүс ярилцах нь сонсогдоно.

	 

	11. УНДРАХ ӨВГӨНИЙ МОРИНЫ УЯА

	Шөнө. Ундрах өвгөнийх хараахан унтаагүй байна. Ундрах арьс элдэж, эмгэн ноосон утас ээрнэ. Гэрийн гадаа гэнэт ноход боргоод явчихна. Эмгэн гарна. Эмгэн гаднаас:

	— Өвгөөн! Гараад ирээч. Уяан дээр эмээлтэй нэг морь давхиад ирэх чинь юу вэ? 

	Өвгөн уяан дээр очиж морийг сонжсоноо:

	— Үгүй энэ чинь. Сүрэнхүүгийн Мичидийн номхон бор байх чинь. Жинчдийг гаргана гээд байна гэсэн. Арай... гээд эмгэн рүүгээ харвал эмгэн: 

	― Ээ бурхан зүг минь. Тийм юм бүү ярь. Хөөрхий нэлээн холоос давхиж дээ. Жигтэйхэн хөлөрчхөж. 

	Ундрах толгой өргөж тэнгэрийн байдал харснаа:

	— Урьд шөнө мичид тохиосон. Нэг л муу юм болох нь дээ. Тэнгэр ч эвгүйрэх нь. Эмгээн эмээл, буу, дулаан дээл зэхээдэх. Би морио барья даа гээд морь луугаа алхав. 

	 

	12. САЛХИ ИСГЭРСЭН ЭЗГҮЙ ТАЛ

	Цасан дунд Мичид хүүгээ хөхүүлэн сууна. 

	Ундрах гаансаа түрийлээд:

	— За охин минь! Ийм л учиртай юм даа... гээд мордож, морины хөлд цас шидлэн давхиж одов. 

	Мичид араас нь солиорсон мэт нүдээр цавчилгүй ширтэнэ. Гэрэлийн дуулсан "Эр бор харцага" хадна. 

	 

	13. ГЭРЭЛ ЧОНЫН СҮРГИЙГ УРИХ НЬ

	Гэрэл чонын сүргийг улин дуудсаар давхина. Чоно ч хулан тоостын хондлойд буун алдана. Гэрэл мориныхоо хацар луу налан тонгойж:

	— За хулан тоост минь! Ингээд салъя даа. Унаган нутагтаа дураараа давхиж яваарай... гэж шивнээд хазаар ногтыг нь хүзүүнд бэхлээд шурган унав. Хүн, чоно хоёрын тэмцэж эхэлнэ.

	Гэрэл: 

	― Эс хэл лүү, би? Алив шалавлацгаая!

	Хоёр морьтон дөрөө харшуулан цогьж гарав. Чоно ганц ганцаар нэмэгдсээр, гэгээ тасрах үес тэднийг сүрэглэн нэхэж эхлэв. 

	Гэрэл:

	— Мичид ээ, болохоо байх нь. Хүүгээ нааш өгөөд, араар сундлаарай! Шалавла! 

	Мичид:

	— Санаа зоволтгүй. 

	Гэрэл:

	— Энэ тоглоом биш... хэмээн бачимдан өгүүлээд, өлгийтэй хүүхдийг авч өвөртлөв. 

	Мичид: 

	― Чи чинь яаж байна аа? Муу цоохор адасга чинь... 

	Гэрэл : 

	— Чи бүү тэнэглэ. Шалавхан араар сундал. Миний хулан тоост сум л гэсэн үг... гээд Мичидийг хариу хэлэх завгүй мориноос нь татаж сундаллаа. 

	Чонын сүрэг Мичидийн номхон борыг тоосон ч үгүй орхиж, хулан тоостын араас ёстой л сунаж эхэллээ. Хулан тоостын хар давхиа дунд Гэрэлийн өвөр дэх хүүхэд сугарсаар хажуу руу нь унжиж, зөвхөн суганы шилбэнд орооцолдсон өлгийн бүсэнд торж байв. 

	Мичид: 

	― Хүүе, наад хүүхэд... 

	Гэрэл өлгийн бүсийг шувт татан, хүүхдийг унагааж, жишим ч үгүй цааш одов. 

	Мичид: 

	― Яаж байна аа? Болиоч, муу цоохор... 

	Гэрэл Мичидийг бас мориноос түлхэн унагав. Ачаа нь хөнгөрсөн хулан тоост сум шиг цойллоо. Чонон сүрэг ч хурдаа нэмэв. 


ТӨГСГӨЛ

	МИЧИД, ГЭРЭЛИЙГ ХУРАЙЛАХ ХЭСЭГ

	Цасан дээр ноцолдсон, цус нөж болсон мөр байна. Мөр даган нэгэн хүн урагшлах нь Ундрах ажээ. Тэртээд хэсэг хар юм бөртийн үзэгдэнэ. Ойртон ирвэл Мичид. Мичид, Гэрэлийг өвөр дээрээ түшжээ. Тэр бээр цурхиран уйлж, цээжин биеэ ил гарган, хөхөөрөө даллан хурайлна. Тэнгэрт, үүлэн чөлөөнд мичид сарны зүүн биед тохиожээ. 

	Гэрэл, Мичид рүү сүүлчийн удаа хараад:

	— Марал... гэж дуулдах төдий шивнэв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


Ч. ЖУМДААН

	Ш. УЯНГА

	 ХАТУУ БОСГО
(бүрэн хэмжээний кино зохиолын товч тайлбар)

	Улаанбаатар хотноо 1994 онд хэвлүүлсэн Зохиогчийн эхээс

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

